
O‘SMIRLARDA DEVIANT XULQ-
ATVOR SHAKLLANISHINING 
IJTIMOIY-PSIXOLOGIK 
XUSUSIYATLARI (EMPIRIK 
TADQIQOT)
Toshpolatova Robiya Akmal qizi
O‘zbekiston jurnalistika va ommaviy kommunikatsiyalar universiteti
Psixologiya fanlari 4-bosqich talabasi

Ilmiy rahbar: X. A. Asqarova
Pedagogika fanlari bo‘yicha falsafa doktori (PhD)

ORCID: 0009-0004-5895-8905
Annotatsiya: Maqolada o‘smirlarda deviant xulq-atvorning ijtimoiy-psixologik xususiyatlari 32-umumta’lim maktabining 
7-, 8- va 9-sinflarida tahsil olayotgan 50 nafar o‘quvchi ishtirokida o‘tkazilgan empirik tadqiqot asosida tahlil qilinadi. Tad-
qiqotda “Shaxs xususiyatlarini o‘rganish” so‘rovnomasi va Ayzenkning o‘smirlar uchun shaxs so‘rovnomasidan foydala-
nildi. Natijalar jins, yosh va sinf kesimida noparametrik statistik mezonlar orqali qayta ishlandi.

Kalit so‘zlar: deviant xulq-atvor, o‘smirlik davri, delikvent xulq-atvor, addiktiv xulq-atvor, agressiv xulq-atvor, autoagres-
siya, temperament, empirik tadqiqot.
Abstract: This article analyzes the socio-psychological features of deviant behavior formation in adolescents based on 
an empirical study conducted among 50 students of Grades 7, 8, and 9 at Secondary School No. 32. The “Personality 
Traits Study” questionnaire and the adolescent version of the Eysenck Personality Questionnaire were used. Results 
were processed using non-parametric statistical criteria across gender, age, and grade.

Key words: deviant behavior, adolescence, delinquent behavior, addictive behavior, aggressive behavior, autoaggres-
sion, temperament, empirical study.
Аннотация: В статье на основе эмпирического исследования, проведённого среди 50 учащихся 7-, 8- и 9-х 
классов общеобразовательной школы № 32, анализируются социально-психологические особенности формиро-
вания девиантного поведения у подростков. Использованы опросник “Изучение особенностей личности” и под-
ростковый вариант опросника Айзенка. Результаты обработаны с помощью непараметрических статистических 
критериев с учётом пола, возраста и класса.

Ключевые слова: девиантное поведение, подростковый возраст, делинквентное поведение, аддиктивное пове-
дение, агрессивное поведение, аутоагрессия, темперамент, эмпирическое исследование.

KIRISH
Bugungi kunda o‘smirlar orasida deviant xulq-atvor ko‘rinishlarining ortib borishi nafaqat psixologiya, balki 

butun ijtimoiy-gumanitar fanlar doirasidagi dolzarb muammolardan biriga aylandi. O‘smirlik davri – shaxsning 
jismoniy, hissiy va ijtimoiy jihatdan tez o‘zgaruvchi, shu bilan birga tashqi ta’sirlarga nisbatan eng ta’sirchan 
bo‘lgan bosqichi hisoblanadi. Bu davrda shakllanadigan xulq-atvor modellari ko‘p hollarda shaxsning keyingi 
hayotiga ham ta’sir ko‘rsatadi.

Deviant xulq-atvorni faqat nazariy jihatdan emas, balki aniq empirik ma’lumotlar asosida o‘rganish uning 
haqiqiy ko‘lami, yosh, jins va sinf kesimidagi xususiyatlarini obyektiv baholash imkonini beradi. Shu sababli 
ushbu maqolada nazariy tahlil bilan bir qatorda o‘smirlar ishtirokida o‘tkazilgan empirik tadqiqot natijalari taqdim 
etiladi.

Tadqiqotning maqsadi – o‘smirlarda deviant xulq-atvorning turli ko‘rinishlari (ijtimoiy shartli xatti-harakatlar, 
delikvent, addiktiv, agressiv va autoagressiv xulq-atvor) hamda temperament xususiyatlarining jins, yosh va 
sinf bo‘yicha namoyon bo‘lish darajasini aniqlash va tahlil qilishdan iborat.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

151

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, iyul, 7(3)-son

MAVZUGA OID ADABIYOTLAR SHARHI
Deviant xulq-atvor muammosi ijtimoiy fanlarda uzoq tarixga ega. E. Dyurkgeymning anomiya nazariyasiga 

ko‘ra, jamiyatdagi ijtimoiy me’yorlarning zaiflashuvi shaxsda yo‘nalishsizlik holatini keltirib chiqaradi va bu 
deviant xatti-harakatlarning kuchayishiga sabab bo‘ladi.

R. Merton esa jamiyat tomonidan qo‘yilgan maqsadlar bilan ularga erishish vositalari o‘rtasidagi nomuta-
nosiblikni deviatsiyaning asosiy manbai sifatida ko‘rsatadi.

O‘zbek olimlaridan I.M. Xakimova deviant xulq-atvorning psixologik tabiatini, uning shaxs xarakteri va 
oilaviy tarbiya bilan bog‘liqligini asoslab bergan.

U.A. Karakulova va hammualliflarining tadqiqotlarida oilaviy nizolarning o‘smir psixikasiga salbiy ta’siri 
ko‘rsatib o‘tilgan.

Shuningdek, zamonaviy tadqiqotlarda o‘smirlar orasida deviatsiya ko‘rinishlarining kelib chiqish sabablari 
ijtimoiy-iqtisodiy omillar, oilaviy muhit va tarbiyadagi kamchiliklar bilan bog‘liq holda ko‘rib chiqilgan.

TADQIQOT METODOLOGIYASI
Tadqiqot obyekti sifatida 32-umumta’lim maktabining 7-, 8- va 9-sinflarida tahsil olayotgan 50 nafar o‘smir 

tanlab olindi. Sinaluvchilarning 17 nafari (34%) 7-sinf, 19 nafari (38%) 8-sinf, 14 nafari (28%) 9-sinf o‘quvchila
ridan iborat bo‘lib, ulardan 26 nafari (52%) o‘g‘il bola, 24 nafari (48%) qiz bola edi. Yoshi bo‘yicha sinaluvchilar 
13 yoshli (16 nafar, 32%), 14 yoshli (17 nafar, 34%) va 15 yoshli (17 nafar, 34%) o‘smirlarga taqsimlandi. 
Obyektni tanlashda o‘smirlik davrining o‘ziga xos psixologik murakkabligi, identifikatsiya jarayoni va ijtimoiy 
ta’sirlarga beriluvchanlik kabi jihatlar asos qilib olindi.

Tadqiqotning predmeti – o‘smirlarda deviant xulq-atvorning ijtimoiy-psixologik xususiyatlari, uning shakl
lanish mexanizmlari va unga ta’sir etuvchi omillardir.

Tadqiqotda ikkita diagnostik metodikadan foydalanildi. Birinchisi – O‘zbekiston Respublikasi Maktabgacha 
va maktab ta’limi vazirligi huzuridagi Respublika tashxis markazi tomonidan ishlab chiqilgan “Shaxs xususi-
yatlarini o‘rganish” so‘rovnomasi bo‘lib, u 75 ta savoldan, har biri 15 ta savoldan iborat 5 ta shkaladan tashkil 
topgan: ijtimoiy shartli xatti-harakatlar, delikvent xulq-atvor, addiktiv (qaram) xulq-atvor, agressiv xulq-atvor, 
autoagressiv xulq-atvor. Har bir savolga “ha” (2 ball), “ba’zan” (1 ball), “yo‘q” (0 ball) tarzida javob beriladi, har 
bir shkala bo‘yicha maksimal ko‘rsatkich 30 ballni tashkil etadi.

Ikkinchi metodika sifatida Hans Ayzenkning o‘smirlar uchun mo‘ljallangan shaxs so‘rovnomasi (Junior 
Eysenck Personality Questionnaire) qo‘llanildi. Bu 60 savoldan iborat so‘rovnoma orqali sinaluvchilarning 
ekstroversiya–introversiya va nevrotizm ko‘rsatkichlari asosida temperament tipi (xolerik, sangvinik, flegmatik, 
melanxolik) aniqlandi.

Olingan ma’lumotlarni statistik qayta ishlashda dastlab Kolmogorov–Smirnov mezoni yordamida ko‘rsat-
kichlarning taqsimoti tekshirildi. Barcha shkalalar bo‘yicha normal taqsimot aniqlanmagani sababli (p < 0,05), 
keyingi tahlillarda noparametrik statistik mezonlar qo‘llanildi: jinslar o‘rtasidagi farqni aniqlash uchun Mann–
Uitni mezoni, yosh va sinf omili bo‘yicha farqlarni aniqlash uchun esa Kruskal–Uollis mezoni ishlatildi.

TAHLIL VA NATIJALAR
Tadqiqot natijalarining tahlili shuni ko‘rsatdiki, deviant xulq-atvorning barcha ko‘rib chiqilgan shakllari (ijti-

moiy shartli xatti-harakatlar, delikvent, addiktiv, agressiv, autoagressiv xulq-atvor) hamda temperament ko‘rsat-
kichlari bo‘yicha o‘g‘il va qiz bolalar o‘rtasida statistik jihatdan ishonchli farq aniqlanmadi (p > 0,05 barcha shka-
lalarda). Shu bilan birga, o‘rtacha qiymatlar tahlili ayrim tendensiyalarni ko‘rsatdi: delikvent xulq-atvor ko‘rsat-
kichi o‘g‘il bolalarda (28,73) qizlarga (22,00) nisbatan yuqoriroq bo‘lib, bu farq statistik ishonchlilik chegarasiga 
yaqinlashdi (U = 228,0; p = 0,064). Bu natija o‘g‘il bolalarda huquqbuzarlikka moyillikning ko‘proq tashqi va faol 
shakllarda (yo‘l harakati qoidalarini buzish, bezorilik, tartib buzish) namoyon bo‘lishi bilan izohlanishi mumkin, 
qizlarda esa bu ko‘proq intizomiy xarakterdagi og‘ishlarda kuzatiladi.

Yosh omiliga ko‘ra o‘tkazilgan Kruskal–Uollis tahlili ham statistik jihatdan ishonchli farqlarni aniqlamadi 
(p > 0,05), biroq muhim tendensiyalarni ochib berdi. Delikvent xulq-atvor ko‘rsatkichi yosh ortishi bilan pasayish 
tendensiyasiga ega bo‘ldi (13 yoshda 26,69; 14 yoshda 25,25; 15 yoshda 23,18), bu esa o‘smirlarda yosh ortgani 
sari o‘z-o‘zini nazorat qilish va ijtimoiy mas’uliyat hissining asta-sekin kuchayishi bilan bog‘liq bo‘lishi mumkin. 
Aksincha, autoagressiv xulq-atvor ko‘rsatkichi yosh ortishi bilan ortib bordi (13 yoshda 22,31; 14 yoshda 24,50; 
15 yoshda 28,00), bu esa katta yoshdagi o‘smirlarda ichki hissiy ziddiyatlar va o‘z-o‘ziga nisbatan tanqidiyli-
kning kuchayishi bilan izohlanishi mumkin.

Sinf bo‘yicha o‘tkazilgan tahlilda ham statistik jihatdan ishonchli farq aniqlanmadi, biroq 8-sinf o‘quvchi-
larida agressiv xulq-atvor ko‘rsatkichi boshqa sinflarga nisbatan yuqoriroq bo‘ldi (27,53), bu holat aynan shu 
davrda o‘smirlarning emotsional keskinligi va mustaqillikka intilishining kuchayishi bilan bog‘liq bo‘lishi mumkin. 

9-sinf o‘quvchilarida esa autoagressiv ko‘rsatkichlar nisbatan yuqori (26,82) bo‘lib, bu katta sinf o‘quvchilarida 
ichki bosim va kelajakka oid tashvishlarning ortishi bilan bog‘liq bo‘lishi ehtimoldan xoli emas.

Temperament tahlili natijalariga ko‘ra, sinaluvchilarning katta qismi xolerik (32%) va sangvinik (30%) tem
perament tipiga mansub bo‘lib chiqdi, bu esa o‘smirlik davriga xos yuqori faollik va emotsional qo‘zg‘aluvchanlik 
bilan mos keladi. Temperament ko‘rsatkichlari bo‘yicha ham jins, yosh va sinf kesimida statistik ishonchli farqlar 
aniqlanmadi, bu temperament xususiyatlarining tanlangan yosh oralig‘ida nisbatan barqaror ekanini ko‘rsatadi.

Olingan natijalarni umumlashtirganda, statistik jihatdan ishonchli farqlarning aniqlanmaganligi deviant 
xulq-atvorning demografik omillardan (jins, yosh, sinf) ko‘ra ko‘proq individual-psixologik xususiyatlar va 
oilaviy-ijtimoiy muhit bilan bog‘liq ekanligini ko‘rsatadi. Shu bilan birga, aniqlangan tendensiyalar – o‘g‘il 
bolalarda delikvent xulq-atvorga nisbatan yuqoriroq moyillik, yosh ortishi bilan autoagressiv ko‘rsatkichlarning 
ortishi va 8-sinfda agressiv xulq-atvorning kuchayishi – amaliy profilaktik ishlarni rejalashtirishda e’tiborga olin-
ishi lozim bo‘lgan muhim yo‘nalishlardir (1-jadval).

Tadqiqot natijalari quyidagi jadvallarda umumlashtirilgan.

1-jadval: Sinaluvchilarning tavsifi (n = 50)
Ko‘rsatkich Guruh Soni (n) Foiz (%)

Sinf

7-sinf 17 34%

8-sinf 19 38%

9-sinf 14 28%

Jins
O‘g‘il bolalar 26 52%

Qiz bolalar 24 48%

Yosh

13 yosh 16 32%

14 yosh 17 34%

15 yosh 17 34%

Temperament

Xolerik 16 32%

Sangvinik 15 30%

Flegmatik 10 20%

Melanxolik 9 18%

2-jadval: Deviant xulq-atvor va temperament ko‘rsatkichlarining jins bo‘yicha taqqoslanishi (Mann–Uitni mezoni)
Shkala O‘g‘il (o‘rt.) Qiz (o‘rt.) U p

Ijtimoiy shartli xatti-harakatlar 24,96 26,08 298,0 0,509

Delikvent xulq-atvor 28,73 22,00 228,0 0,064

Qaram (addiktiv) xulq-atvor 25,42 25,58 310,0 0,934

Agressiv xulq-atvor 25,65 25,33 308,0 0,925

Autoagressiv xulq-atvor 26,88 24,00 276,0 0,425

Temperament 25,38 25,63 309,0 0,952

3-jadval: Deviant xulq-atvor va temperament ko‘rsatkichlarining yosh bo‘yicha taqqoslanishi (Kruskal–Uollis 
mezoni)

Shkala 13 yosh 14 yosh 15 yosh H p

Ijtimoiy shartli xatti-harakatlar 25,03 25,03 24,94 0,003 0,999

Delikvent xulq-atvor 26,69 25,25 23,18 0,654 0,721

Qaram xulq-atvor 24,53 26,06 24,44 0,585 0,746

Agressiv xulq-atvor 24,16 25,69 25,15 0,139 0,933

Autoagressiv xulq-atvor 22,31 24,50 28,00 1,729 0,421

Temperament 26,59 23,56 24,85 0,391 0,823

4-jadval: Deviant xulq-atvor va temperament ko‘rsatkichlarining sinf bo‘yicha taqqoslanishi (Kruskal–Uollis 
mezoni)

Shkala 7-sinf 8-sinf 9-sinf H p
Ijtimoiy shartli xatti-harakatlar 25,47 26,63 24,00 1,553 0,460
Delikvent xulq-atvor 26,21 26,13 23,79 0,348 0,840
Qaram xulq-atvor 24,97 26,13 25,29 0,277 0,871
Agressiv xulq-atvor 24,35 27,53 24,14 0,882 0,644
Autoagressiv xulq-atvor 23,88 25,97 26,82 0,448 0,799
Temperament 28,50 22,89 25,39 1,433 0,489

Jadvallarda keltirilgan ma’lumotlardan ko‘rinib turibdiki, barcha guruhlar bo‘yicha p qiymati 0,05 dan katta 
bo‘lib, bu deviant xulq-atvor shakllari va temperament ko‘rsatkichlari bo‘yicha jins, yosh va sinf kesimida statistik 
jihatdan ishonchli farq mavjud emasligini tasdiqlaydi. Shunga qaramay, o‘rtacha ko‘rsatkichlardagi tendensi-
yalar (o‘g‘il bolalarda delikvent xulq-atvorning nisbatan yuqoriligi, yosh ortishi bilan autoagressiya ko‘rsatki-
chining ortishi, 8-sinfda agressiv xulq-atvorning kuchayishi) amaliy ahamiyatga ega bo‘lib, profilaktik ishlarni 
tashkil etishda hisobga olinishi lozim.

XULOSA VA TAKLIFLAR
O‘tkazilgan empirik tadqiqot natijalariga ko‘ra, o‘smirlarda deviant xulq-atvorning turli ko‘rinishlari (ijtimoiy 

shartli xatti-harakatlar, delikvent, addiktiv, agressiv va autoagressiv xulq-atvor) hamda temperament xususi-
yatlari jins, yosh va sinf omillariga ko‘ra statistik jihatdan ishonchli darajada farqlanmadi. Bu esa deviant xulq-
atvorning shakllanishida demografik xususiyatlardan ko‘ra individual-psixologik va ijtimoiy-oilaviy omillarning 
yetakchi rol o‘ynashini ko‘rsatadi.

Shu bilan birga, tadqiqotda aniqlangan tendensiyalar – o‘g‘il bolalarda delikvent xulq-atvorga nisbatan 
yuqoriroq moyillik, o‘smirlik davomida autoagressiv ko‘rsatkichlarning asta-sekin ortib borishi hamda 8-sinf 
(14 yosh atrofi) o‘quvchilarida agressiv xulq-atvorning nisbatan kuchliroq namoyon bo‘lishi amaliy profilaktik 
ishlarni yo‘naltirishda muhim yo‘l-yo‘riq bo‘lib xizmat qiladi.

Olingan natijalar asosida quyidagi amaliy tavsiyalar taklif etiladi: birinchidan, o‘smirlarning psixologik 
holatini muntazam monitoring qilish tizimini yo‘lga qo‘yish; ikkinchidan, katta sinf o‘quvchilarida autoagressiya 
belgilarini erta aniqlashga qaratilgan maxsus psixologik suhbatlar tashkil etish; uchinchidan, 8-sinf davrida 
agressiv xulq-atvorning oldini olishga yo‘naltirilgan trening mashg‘ulotlarini kuchaytirish; to‘rtinchidan, jinsidan 
qat’i nazar, barcha o‘smirlar uchun universal profilaktik dasturlarni joriy etish, chunki tadqiqot natijalari deviant 
xulq-atvorning barcha o‘smirlar uchun teng darajada dolzarb muammo ekanini ko‘rsatdi.

Kelgusi tadqiqotlarda namunani kengaytirish, turli mintaqa va maktablarni qamrab olish, shuningdek, 
oilaviy muhit ko‘rsatkichlari bilan deviant xulq-atvor o‘rtasidagi korrelyatsion bog‘liqlikni chuqurroq o‘rganish 
muhim ilmiy-amaliy ahamiyat kasb etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

